
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
বিদায়-অভিশাপ







দেবযানী





   মনােরথ পূরিয়াছে,

পেয়েছ দুর্লভ বিদ্যা আচার্য্যের কাছে,

সহস্রবর্ষের তব দুঃসাধ্য সাধনা

সিদ্ধ আজি; আর কিছু নাহি কি কামনা

ভেবে দেখ মনে মনে!







কচ





    আর কিছু নাহি।







দেবযানী





কিছু নাই? তবু আরবার দেখ চাহি

অবগাহি হৃদয়ের সীমান্ত অবধি

করহ সন্ধান; অন্তরের প্রান্তে যদি

কোনাে বাঞ্ছা থাকে, কুশের অঙ্কুরসম

ক্ষুদ্র দৃষ্টি-অগােচর, তবু তীক্ষ্ণতম।







কচ





আজি পূর্ণ কৃতার্থ জীবন। কোনাে ঠাই

মাের মাঝে কোনাে দৈন্য কোনাে শূন্য নাই

সুলক্ষণে!







দেবযানী





  তুমি সুখী ত্রিজগৎ মাঝে।

যাও তবে ইন্দ্রলােকে আপনার কাজে





১৩৬

